
yamaprItyarthaM yamastotram

యమప్రీత్యర్థం   యమస్తోత్రమ్

ఓం నియమస్థః  స్వయం యశ్చ కురుతేఽన్యాన్నియన్త్రితాన్  ।
ప్రహరిణే  మర్యాదానాం శమనాయ తస్మై  నమః ॥ ౧॥
యస్య స్మృత్యా విజానాతి భఙ్గురత్వం  నిజం నరః ।
ప్రమాదాలస్యరహితో  బోధకాయ నమోఽస్తుతే ॥౨॥
విధాయధూలిశయనం యేనాహం మానినాం ఖలు ।
మహతాం చూర్ణితో  గర్వః తస్మై  నమోఽన్తకాయ చ ॥ ౩॥
యస్య ప్రచణ్డదణ్డస్య    విధానేన హి త్రాసితాః  ।
హాహాకారం ప్రకుర్వన్తి  దుష్టాస్తస్మై    నమో నమః ॥ ౪॥
కృపాదృష్టిరనన్తా  చ యస్య సత్కర్మకారిషు ।
పురుషేశ నమస్తస్మై  యమాయ పితృస్వామినే ॥ ౫॥
కర్మణాం ఫలదానం హి కార్యమేవ యథోచితమ్ ।
పక్షపాతో న కస్యాపి నమో యస్య యమాయ చ ॥౬॥
యస్య దణ్డభయాద్రుద్ధః    దుష్ప్రవృత్తిం కుకర్మకృత్ ।
కృతాన్తాయ నమస్తస్మై  ప్రదత్తే   చేతనాం సదా ॥ ౭॥
ప్రాధాన్యం  యేన న్యాయస్య మహత్త్వం కర్మణాం సదా ।
మర్యాదారక్షణం కర్త్రే నమస్తస్మై  యమాయ చ ॥౮॥
న్యాయార్థం  యస్య సర్వే తు గచ్ఛన్తి మరణోత్తరమ్ ।
శుభాశుభం ఫలం ప్రాప్తుం  నమస్తస్మై  యమాయ చ ॥౯॥
సింహాసనాధిరూఢోఽత్ర బలవానపి పాపకృత్ ।
యస్యాగ్రే కమ్పతే త్రాసాత్తస్మై   నమోఽన్తకాయ చ ॥ ౧౦॥
ఇతి శ్రీయమస్తోత్రం   సమాప్తమ్ ॥

